
No Parque de Concepción Arenal.
Amigas e amigos:
Convocámonos arredor desta pedra na que fica insculpida a madureza do pensamento, do sentir do escritor, do dramaturgo, do poeta Manuel Lourenzo.

Nesta pedra, nesta materia mineral que vén da entraña viva da terra para ser lugar da escrita onde Manuel Lourenzo, como o canteiro que tallou nela os seus versos, traballou en palabra leve coas estruturas xerminais do ser humano, as mais profundas e primordiais. 

Neste texto el escrebe a biografía do humano, do que sempre é camiño inacabado, camiño sempre a comezar. O camiño que vai do mencer ao solpor á busca da palabra revelada na súa palpitación, para dar á luz, para dar á vida, as verdades esenciais do humano.

          A súa obra e acruxolada conciencia das mais profundas sombras mananciais sacou á luz todo o que o ser humano ten de fermoso e dolorido, para que nunca se borre das nosas conciencias a vella memoria de todo o que permanece na nosa cultura deste anaco da humanidade que somos os galegos.

Fica aquí a ollada de retorno sobre a propria vida dun home que nunca partiu, porque dos territorios da infancia nunca se parte, porque son a pedra baselar na que todos os seres escrebemos con palabras indelébeis todo o que é Soño fundador de Nós mesmos, e que para o escritor Manuel Lourenzo teñen esta praza como lugar e símbolo

Diante da casa onde naceu, no lugar onde xogou, nesta praza na que soñou os países que só eran maxín, vimos hoxe despois de que se fosen facendo humana realidade. 

Aquí nesta terra naceu ao idioma, que seria no futuro o seu instrumento na escrita e na palabra, idioma ao que desde o teatro lle daría forma e contidos sempre de xustiza e de humana liberdade. Creou unha obra que fai que nós nos recoñezamos nela como escritor e así o veñamos hoxe recoñecer

Vimos da nación toda, chegamos ao Valadouro, terras fundacionais da historia nacional, terra do mito popular e da Galiza nunca derrotada pola historia, chegamos para chantar na terra entre a montaña mítica e o mar a pedra do poeta.

Nesta fermosa praza e xardín o noso escritor comezou a soñar, a ler as estacións e o seu tempo rumoroso.

No calendario destes ceos soubo da escrita da nube e do número que mide a memoria do coñecemento.

Nesta fermosa terra comeza a escreber Manuel Lourenzo, en palabras súas, “cando todo era para el lugar onde todo se tiña Pechado por mor do vento como en Elsinor”, e neste lugar deixamos hoxe memoria na pedra das palabras nas que abre as xanelas á luz de tanto futuro por construír

